
Айзирек көпөлөктөр менен ойногонду
жакшы көрөт.

Ал куштар менен кубалашып ойнойт.

Кагаз кайык жасап ойногонду да жактырат.
Ал кумдан сепил жасайт.

Айзирек үйгө келгенде, апасы жуун, тазалан деп
суранат. Бирок ал такыр жуунгусу келбейт.

– Мен самынды жек көрөм! – деп кыйкырат ал.

 Бир түнү ал түш көрөт. Түшүндө микробдор
анын кум сепилин курчап алып, кол салууга
камынышат.

Микробдор анын артынан кубалашат.
– Жардамга, жардамга! – деп Айзирек кыйкырып,

тызылдай качат.

Күтүүсүздөн самындар падышасы Көбүк пайда
болуп:

– Айзирек, коркпо! – дейт.
– Микробдорду жоготкула! – деп, Көбүк

жоокерлерине буйрук берет.

Анын көбүк жоокерлери микробдорду алыска
кууп салышат.

Азыр Айзирек самын менен достошуп алды.

Күнүгө жуунат, тазаланат. Ал тургай тишин да
тазалайт.

